
QO‘RIQLASH DEPARTAMENTIDA 
SOLIQ YUKLAMASINING 
MOLIYAVIY BARQARORLIKKA 
TA’SIRI VA UNI ICHKI MOLIYAVIY 
NAZORAT HAMDA AUDIT NUQTAYI 
NAZARDAN TAKOMILLASHTIRISH 
MASALALARI

Salimbayev Mirsohibjon Mirsodiq o‘g‘li
Jamoat xavfsizligi universiteti mustaqil izlanuchisi
Email: Sohibjon.salimbayev@bk.ru

Annotatsiya. Mazkur maqolada Ichki ishlar vazirligi huzuridagi Qo‘riqlash departamentining jamoat xavfsizligini 
ta’minlashdagi o‘rni, davlat rahbari tomonidan yuklatilgan vazifalar hamda yuqori soliq yuklamasining moliyaviy 
barqarorlikka ta’siri tahlil qilingan. Shuningdek, Qo‘riqlash departamentiga soliq imtiyozlari berish orqali uning moliyaviy 
imkoniyatlarini oshirish, zamonaviy qo‘riqlash tizimlarini rivojlantirish va xavfsizlik infratuzilmasini takomillashtirish 
masalalari yoritilgan.

Kalit soʻzlar: Qo‘riqlash departamenti, moliyaviy barqarorlik, ichki moliyaviy nazorat, audit, soliq imtiyozlari, jamoat 
xavfsizligi, “Xavfsiz shahar”, sun’iy intellekt, soliq yuklamasi.

Abstract. This article analyzes the role of the Security Department under the Ministry of Internal Affairs in ensuring public 
safety, the tasks assigned by the head of state, and the impact of the high tax burden on financial sustainability. The study 
also highlights issues related to strengthening the financial capacity of the Security Department through tax incentives, 
developing modern security systems, and improving security infrastructure.

Key words: Security Department, financial sustainability, internal financial control, audit, tax incentives, public safety, 
“Safe City”, artificial intelligence, tax burden.

Аннотация. В данной статье проанализированы роль Департамента охраны при Министерстве внутренних дел в 
обеспечении общественной безопасности, задачи, поставленные главой государства, а также влияние высокой 
налоговой нагрузки на финансовую устойчивость. Кроме того, освещены вопросы повышения финансовых 
возможностей Департамента охраны посредством предоставления налоговых льгот, развития современных 
систем охраны и совершенствования инфраструктуры безопасности.

Ключевые слова: Департамент охраны, финансовая устойчивость, внутренний финансовый контроль, аудит, 
налоговые льготы, общественная безопасность, «Безопасный город», искусственный интеллект, налоговая 
нагрузка.

K I R I S H 
Bugungi kunda jamoat xavfsizligini ta’minlash, davlat va xususiy obyektlarni ishonchli qo‘riqlash hamda 

raqamli xavfsizlik infratuzilmasini rivojlantirish davlat siyosatida ustuvor vazifalardan biri hisoblanadi. Xususan, 
O‘zbekiston Respublikasi Prezidentining Qo‘riqlash xizmati faoliyati bilan tanishuvi davomida sohani zamonaviy 
texnologiyalar asosida rivojlantirish, texnik qo‘riqlash qamrovini kengaytirish va xavfsiz muhitni kuchaytirish 
bo‘yicha muhim vazifalar belgilab berildi1. 

Mazkur vazifalarni amalga oshirishning o‘ziga xos jihati shundaki, Qo‘riqlash departamenti va uning hududiy 
bo‘linmalari budjet mablag‘lari hisobidan emas, balki o‘zining shartnoma asosida shakllanadigan tushumlari 

1	  https://president.uz/oz/lists/view/8883

hisobidan faoliyat yuritadi. Ushbu mablag‘lar hisobidan ish haqi, ijtimoiy to‘lovlar, transport va texnik ta’minot 
xarajatlari, moddiy resurslar, shuningdek davlat oldidagi soliq majburiyatlari qoplanadi.

Amalda yuqori soliq yuklamasi Qo‘riqlash departamentining aylanma mablag‘larini qisqartirib, moliyaviy 
barqarorlikka salbiy ta’sir ko‘rsatmoqda. Bu esa moddiy-texnik bazani yangilash, zamonaviy qo‘riqlash 
texnologiyalarini joriy etish va xavfsizlik infratuzilmasini kengaytirish imkoniyatlarini kamaytirmoqda. Shu nuqtai 
nazardan, moliyaviy nazorat va audit orqali soliq yuklamasining daromad, xarajat va aylanma mablag‘larga 
ta’sirini baholash muhim ahamiyat kasb etadi.

Mazkur maqolaning maqsadi Qo‘riqlash departamenti va uning hududiy bo‘linmalari faoliyatida yuqori 
soliq yuklamasining daromadlar, xarajatlar va aylanma mablag‘larga ta’sirini moliyaviy nazorat va audit nuqtai 
nazaridan tahlil qilish, moliyaviy barqarorlikni ta’minlash hamda davlat xavfsizligi vazifalarini samarali amalga 
oshirish uchun soliq imtiyozlarini qo‘llash zaruratini ilmiy jihatdan asoslashdan iborat.

M A V Z U G A  O I D  A D A B I Y O T L A R  S H A R H I
Qo‘riqlash departamenti faoliyatining huquqiy va tashkiliy asoslari O‘zbekiston Respublikasi Prezidentining 

2025-yil 28-noyabrdagi “Ichki ishlar organlarining qoʻriqlash sohasidagi faoliyatini samarali tashkil etish chora-
tadbirlari toʻgʻrisida”gi PQ-360-son2 qarori bilan belgilangan bo‘lib, mazkur qarorga muvofiq Qo‘riqlash bosh 
boshqarmasi Ichki ishlar vazirligi huzuridagi Qo‘riqlash departamenti etib qayta tashkil etildi hamda davlat 
va xususiy obyektlar, jismoniy va yuridik shaxslar mol-mulkini qo‘riqlash, jamoat xavfsizligini ta’minlash va 
zamonaviy texnologiyalarni joriy etish uning asosiy vazifalari sifatida belgilandi.

Shuningdek, O‘zbekiston Respublikasi Prezidentining 2026-yil 5-yanvardagi “Respublika mahallalarida 
xavfsiz muhitni yaratish yoʻnalishida yaxlit manzilli ishlash tizimini joriy etishga qaratilgan qoʻshimcha chora-
tadbirlar toʻgʻrisida”gi PQ–1-son3 va 2025-yil 18-avgustdagi “Oʻzbekiston Respublikasi Prezidentining ayrim 
qarorlariga mahallalarda jinoyatchilikning barvaqt oldini olish tizimi natijadorligini yanada oshirishga qaratilgan 
oʻzgartirish va qoʻshimchalar kiritish toʻgʻrisida”gi PQ–253-son4 qarorlarida mahallalarda xavfsiz muhit yaratish, 
huquqbuzarliklarning oldini olish va zamonaviy texnik qo‘riqlash vositalarini keng joriy etish vazifalari belgilangan 
bo‘lib, bu Qo‘riqlash departamenti faoliyatining strategik davlat ahamiyatiga ega ekanligini ko‘rsatadi.

Soliq kodeksining 483-moddasida5 ayrim sohalar va sub’ektlar uchun vaqtinchalik soliq imtiyozlari nazarda 
tutilgan bo‘lsa-da, Qo‘riqlash departamenti amalda davlat xavfsizligi vazifalarini bajarayotganiga qaramasdan, 
umumiy tartibda QQS, foyda solig‘i, mol-mulk solig‘i va boshqa soliqlarni to‘lab kelmoqda.

Natijada tushum mablag‘larining katta qismi soliq majburiyatlariga yo‘naltirilib, moddiy-texnik bazani 
modernizatsiya qilish va xizmat samaradorligini oshirish imkoniyatlaring cheklanishi yuzaga kelmoqda. Shu 
jihatdan Qo‘riqlash departamentiga soliq imtiyozlari berish masalasi ichki moliyaviy nazorat va audit nuqtai 
nazaridan muhim iqtisodiy mexanizm sifatida baholanadi.

Shu nuqtayi nazardan, Qo‘riqlash departamentiga soliq imtiyozlari berish masalasi soliq siyosati emas, 
balki davlat xavfsizligini ta’minlovchi tashkilotning moliyaviy barqarorligini ta’minlashga qaratilgan ichki moliyaviy 
nazorat va auditning muhim iqtisodiy mexanizmi sifatida baholanadi.

T A D Q I Q O T  M E T O D O L O G I YA S I
Tadqiqotning metodologik asosini tizimli tahlil, qiyosiy-huquqiy tahlil, iqtisodiy-statistik tahlil usullardan 

foydalanilgan. Tadqiqot natijalarini umumiy yaxlit tarzda ifodalash maqsadida jadval va rasmlardan foydalanilgan.

T A H L I L  V A  N A T I J A L A R 
Tahlillar shuni ko‘rsatadiki, Qo‘riqlash xizmati faoliyatining o‘ziga xos jihatlaridan biri xizmat tariflarini 

shakllantirish mexanizmi bilan ham bog‘liq hisoblanadi. Amaldagi tartibga ko‘ra, Qo‘riqlash xizmatlarining 
tariflari davlat budjeti hisobidan moliyalashtiriladigan budjet tashkilotlari uchun Iqtisodiyot va moliya vazirligi 
bilan kelishilgan holda, boshqa yuridik va jismoniy shaxslar uchun esa mustaqil ravishda belgilanadi.

Natijada tariflarda belgilangan mablag‘larning muayyan qismi soliq majburiyatlarini qoplashga yo‘naltirilib, 
xizmatning real moliyaviy resursi kamayib bormoqda.

Ayniqsa, yuqori inflyatsiya sharoitida avtotransport xarajatlari, yoqilg‘i-moylash materiallari, aloqa 
xizmatlari, texnik qurilmalar, ehtiyot qismlar va ish haqi xarajatlari oshib borayotgan bo‘lsa-da, amaldagi tariflar 
ayrim holatlarda ushbu xarajatlarni to‘liq qoplash imkonini bermasligi mumkin. Bu esa hududiy Qo‘riqlash 
xizmatlarining moliyaviy barqarorlik ko’rsatkichiga  tizimli ravishda ta’sir ko’rsatmoqda.

2	  https://lex.uz/ru/docs/7865959  
3	  https://lex.uz/uz/docs/-7973611
4	  https://lex.uz/docs/7690026
5	  https://lex.uz/docs/4674902

Shu bilan birga, debitor qarzdorlikning yuqori darajada saqlanib qolishi ham mazkur muammoni yanada 
dolzarb qiladi. Chunki xizmat ko‘rsatilgan bo‘lsa-da, mablag‘larning o‘z vaqtida kelib tushmasligi natijasida 
Qo‘riqlash xizmatlari bir vaqtning o‘zida ham joriy xarajatlarni, ham davlat oldidagi soliq majburiyatlarini 
qoplashga to’g’ri kelmoqda.

Natijada xizmat tariflarida nazarda tutilgan mablag‘larning katta qismi soliq to‘lovlariga sarflanib, moddiy-
texnik bazani rivojlantirish, zamonaviy qo‘riqlash texnologiyalarini joriy etish hamda xodimlarni ijtimoiy qo‘llab-
quvvatlash imkoniyatlari kamaymoqda. Shu sababli Qo‘riqlash departamenti va uning hududiy xizmatlari 
uchun maqsadli soliq imtiyozlarini joriy etish moliyaviy barqarorlikni ta’minlashning muhim iqtisodiy mexanizmi 
hisoblanadi.

Mazkur holatning amaliy ko‘rinishi Toshkent shahar Ichki ishlar bosh boshqarmasi huzuridagi qo‘riqlash 
xizmatini soliq yuklamasi tahlilida yanada yaqqol namoyon bo‘ladi (1-jadval).

1-jadval. Toshkent shahar Qo‘riqlash xizmatining 2024–2026-yillardagi asosiy soliq to‘lovlari tahlili6

Soliq turi 2024-yil 2025-yil 2026-yil 1-may  
holatiga jami

Daromad solig‘i 38 869 580 918 44 925 893 516 14 600 000 000 98 395 474 434

Ijtimoiy soliq 27 200 000 000 53 398 316 246 12 500 000 000 93 098 316 246

Qo‘shilgan 
qiymat solig‘i 71 137 000 000 70 700 000 000 23 700 000 000 165 537 000 000

Mol-mulk solig‘i 469 026 313 1 679 165 235 761 698 037 2 909 889 585 

Yer solig‘i 4 271 924 555 3 289 333 962 3 137 848 401 10 699 106 918

Foyda solig‘i 1 550 162 403  3 580 000 000 4 300 891 839 9 431 054 242

Jami soliq 
yulkamasi 143 497 694 189 177 572 708 959 59 000 438 277 380 070 841 425

1-jadval ma’lumotlaridan ko‘rinib turibdiki, Toshkent shahar Qo‘riqlash xizmati tomonidan davlat budjetiga 
to‘lanayotgan soliq to‘lovlari miqdori yillar kesimida yuqori darajada shakllangan. Ayniqsa, qo‘shilgan qiymat 
solig‘i eng yuqori ulushni tashkil etmoqda. Bu esa xizmat ko‘rsatishdan tushayotgan mablag‘larning sezilarli 
qismi davlat budjetiga majburiy to‘lov sifatida yo‘naltirilayotganligini anglatadi.

Jadval tahliliga ko‘ra, 2024–2026-yillar davomida Toshkent shahar Qo‘riqlash xizmati tomonidan jami 380 
mlrd so‘mdan ortiq soliq to‘lovlari amalga oshirilgan. Shundan asosiy qismini qo‘shilgan qiymat solig‘i, ijtimoiy 
soliq va daromad solig‘i tashkil etmoqda. Bu holat Qo‘riqlash xizmati moliyaviy resurslarining katta qismi davlat 
soliq majburiyatlarini qoplashga sarflanayotganligini ko‘rsatadi.

Shu bilan birga, ayrim fuqaro xonadonlari va yuridik tashkilotlar tomonidan xizmat haqlarining o‘z vaqtida 
to‘lanmasligi debitor qarzdorlikning ortishiga sabab bo‘lmoqda. Bu esa hududiy Qo‘riqlash xizmatida aylanma 
mablag‘lar tanqisligini keltirib chiqarib, soliq majburiyatlarini bajarish va joriy xarajatlarni moliyalashtirish 
jarayoniga qo‘shimcha moliyaviy yuklama hosil qilmoqda.

Ushbu jarayonning Qo‘riqlash departamenti moliyaviy barqarorligiga ta’sir mexanizmi ichki moliyaviy 
nazoart va audit nuqtai nazariada 1-rasmdagi sxemada keltirilgan (1-rasm).

6	  Тошкет Шаҳар ИИББ ҳузуридаги Қўриқлаш хизматининг солиқ маълуотларидан олинган 

1-rasm. Soliq yuklamasining Qo‘riqlash Departamentining moliyaviy barqarorlikka ta’siri7

1-rasmda soliq yuklamasining yuqoriligi Qo‘riqlash departamenti tizimida qanday moliyaviy va tashkiliy 
risklarni keltirib chiqarayotganligi bosqichma-bosqich ifodalangan. Undan ko‘rinib turibdiki, yuqori soliq to‘lovlari 
natijasida hududiy Qo‘riqlash xizmatlarining aylanma mablag‘lari qisqarib, joriy xarajatlarni moliyalashtirishda 
moliyaviy yetishmovchilik holatlari yuzaga kelmoqda. 

Shu bilan birga, moddiy-texnik bazani yangilash uchun yetarli mablag‘larning shakllanmasligi maxsus 
avtotransport vositalari, videokuzatuv tizimlari, signalizatsiya qurilmalari hamda boshqa texnik vositalarni 
modernizatsiya qilish jarayonini sekinlashtirmoqda. Bu esa xizmat sifatining pasayishi va xavfsizlik 
infratuzilmasining yetarli darajada rivojlanmasligiga sabab bo‘lishi mumkin.

Rasmda keltirilganidek, debitor qarzdorlik bilan bog‘liq xavflarning kuchayishi ham moliyaviy barqarorlikka 
salbiy ta’sir ko‘rsatmoqda. Ayniqsa, fuqaro xonadonlari va tashkilotlar tomonidan xizmat haqlarining o‘z vaqtida 
to‘lanmasligi natijasida hududiy xizmatlarda likvid mablag‘lar yetishmovchiligi yuzaga kelmoqda.

Bundan tashqari, yuqori soliq yuklamasi xodimlarni ijtimoiy himoya qilish va rag‘batlantirish imkoniyatlarini 
cheklab, mehnat samaradorligiga ham salbiy ta’sir ko‘rsatishi mumkin. Shuningdek, Prezident qarorlarida 
belgilangan xavfsizlik vazifalarini bajarish uchun zarur moliyaviy resurslarning yetarli darajada shakllanmasligi 
Qo‘riqlash xizmati faoliyati samaradorligiga ta’sir qiluvchi asosiy omillardan biri hisoblanadi.

Shu sababli Qo‘riqlash departamenti tizimida moliyaviy barqarorlikni ta’minlash va yuqori soliq yuklamasini 
kamaytirish maqsadida soliq imtiyozlarini qo‘llash mexanizmini joriy etish maqsadga muvofiq hisoblanadi.

Shu sababli Qo‘riqlash departamenti tizimida moliyaviy barqarorlikni ta’minlash va yuqori soliq yuklamasini 
kamaytirish maqsadida soliq imtiyozlarini qo‘llash mexanizmini joriy etish maqsadga muvofiq hisoblanadi. Ushbu 
taklifning iqtisodiy samarasi va moliyaviy ta’sir mexanizmi 2-rasmda tizimli ravishda ifodalangan (2-rasm).

7	  mualif tomonidan ishlab chiqilgan

2-rasm. Qo‘riqlash departamentiga soliq imtiyozlari qo‘llanilganda kutiladigan iqtisodiy samara mexanizmi8

Yuqoridagi rasmdan ko‘rinib turibdiki, QQS, foyda solig‘i, mol-mulk solig‘i va yer solig‘i bo‘yicha imtiyozlar 
berilishi natijasida hududiy Qo‘riqlash xizmatlarida aylanma mablag‘lar hajmi ortishi mumkin.

Ayniqsa, soliq yuklamasining kamayishi hisobidan bo‘shaydigan moliyaviy resurslarni moddiy-texnik 
bazani modernizatsiya qilishga yo‘naltirish imkoniyati yuzaga keladi. Xususan, maxsus avtotransport vositalari, 
videokuzatuv tizimlari, signalizatsiya qurilmalari, raqamli nazorat texnologiyalari hamda tezkor harakatlanuvchi 
guruhlar texnik ta’minotini yangilash imkoniyatlari kengayadi.

Rasmda aks ettirilganidek, soliq imtiyozlari “Xavfsiz shahar” va “Xavfsiz mahalla” loyihalarini moliyaviy 
jihatdan qo‘llab-quvvatlash imkoniyatini ham oshiradi. Bu esa hududlarda huquqbuzarliklarning oldini olish, 
profilaktika ishlarini kuchaytirish va jamoat xavfsizligini ta’minlash samaradorligini oshirishga xizmat qiladi.

Shu bilan birga, iqtisod qilingan mablag‘larning bir qismini xodimlarni ijtimoiy himoya qilish, rag‘batlantirish 
va mehnat sharoitlarini yaxshilashga yo‘naltirish imkoniyati paydo bo‘ladi. Bu esa xodimlarning xizmat 
samaradorligi va mas’uliyati oshishiga ijobiy ta’sir ko‘rsatadi.

2-rasmda keltirilgan mexanizmdan ko‘rinib turibdiki, soliq imtiyozlari natijasida Qo‘riqlash xizmati 
moliyaviy barqarorligi mustahkamlanib, debitor qarzdorlik bilan bog‘liq risklar kamayadi hamda xizmat sifati va 
samaradorligi oshadi. Natijada davlat rahbari tomonidan belgilangan jamoat xavfsizligini ta’minlash vazifalarini 
samarali amalga oshirish uchun zarur moliyaviy asos shakllanadi.

X U L O S A  V A  T A K L I F L A R
Tadqiqot natijalari shuni ko‘rsatdiki, Qo‘riqlash departamenti va uning hududiy Qo‘riqlash xizmatlari o‘z 

faoliyatini tarif asosida, davlat budjeti hisobidan moliyalashtiriladigan budjet tashkilotlari uchun Iqtisodiyot va 
moliya vazirligi bilan kelishilgan hamda boshqa yuridik va jismoniy shaxslar bilaт mustaqil tuziladigan shartnomalar 
asosida shakllanadigan tushum mablag‘lari hisobidan moliyalashtirmoqda. Mazkur tushum mablag‘laridan 
qo‘shilgan qiymat solig‘i, foyda solig‘i, mol-mulk solig‘i, yer solig‘i va boshqa soliq majburiyatlarining qoplanishi 
Qo‘riqlash xizmati moliyaviy resurslariga nisbatan qo‘shimcha yuklamaga sabab bo‘lmoqda. Natijada aylanma 
mablag‘lar qisqarishi, debitor qarzdorlik oshishi, moddiy-texnik bazani yangilash imkoniyatlari cheklanishi 
hamda xizmat sifatining pasayish xavfi yuzaga kelishi mumkin.

8	  mualif tomonidan ishlab chiqilgan

Tadqiqotda ishlab chiqilgan sxema va tahlillar natijasida Soliq kodeksining 483-moddasiga Qo‘riqlash 
departamenti va uning hududiy bo‘linmalari uchun alohida imtiyoz normasini kiritish zarurligi asoslab berildi. 
Xususan, qo‘shilgan qiymat solig‘i, foyda solig‘i, mol-mulk solig‘i hamda yer solig‘i bo‘yicha ma’lum muddatga 
yoki maqsadli tartibda soliq imtiyozlari berilishi Qo‘riqlash xizmatining moliyaviy barqarorligini ta’minlash, 
moddiy-texnik bazasini mustahkamlash hamda xizmatlar sifatini oshirishga xizmat qilishi bilan iqtisodiy jihatdan 
maqsadga muvofiq hisoblanadi.

Bunday imtiyozlar natijasida shakllanadigan qo‘shimcha moliyaviy resurslarni moddiy-texnik bazani 
modernizatsiya qilish, zamonaviy videokuzatuv va signalizatsiya tizimlarini joriy etish, maxsus avtotransport 
vositalarini yangilash, raqamli va sun’iy intellekt texnologiyalarini tatbiq etish, hududiy bo‘linmalarni moliyaviy 
qo‘llab-quvvatlash hamda xodimlarni ijtimoiy himoya qilishga yo‘naltirish mumkin bo‘ladi.

